
Samantekt og áherslur bæjaryfirvalda Sandgerðisbæjar

Staða sveitarfélagsins:

Undanfarin ár hefur verið unnið markvisst að bættri fjárhagsstöðu Sandgerðisbæjar. Skuldir 
og rekstrarkostnaður hafa lækkað og fyrirsjáanlegt er að bæjarfélagið muni standast ákvæði 
sveitarstjórnarlaga um jafnvægi í rekstri og skuldaviðmið innan tilskilins tíma. 
íbúum í bænum hefur frá árinu 2008 fækkað um 9% og eru nú tæplega 1600. Skráð 
atvinnuleysi í Sandgerði er enn mun meira en meðaltal á landinu. Fyrstu 8 mánuði ársins 
mældist það 8,6% en landsmeðaltalið 3,9%.

1) Húsnæðismál:
Bæjaryfirvöld hafa þungar áhyggjur af þróun eignarhalds húsnæðis í bæjarfélaginu. Eignir í 
eigu íbúðalánasjóðs voru í september 89 talsins eða tæplega 16% af íbúðarhúsnæði í bænum. 
Þessi þróun er slæm og hefur margvíslegar neikvæðar afleiðingar fyrir íbúana og samfélagið, 
Við blasir fjöldi auðra íbúða og eigna (59 auðar, 30 í leigu). Eignirnar eru margar illa farnar og 
viðhald ekkert.
Fjöldi fullnustueigna íbúðalánasjóðs sýnir með óyggjandi hætti að mikill fjöldi fjölskyldna 
glímir við og hefur glímt við erfiðan fjárhagsvanda. Áhrifa þess má m.a. greina í auknum 
málafjölda í félagsþjónustunni og skólastjórnendur finna fyrir aukinni streitu barna. Það er 
mikilvægt fyrir þá sem missa húsnæði að geta áfram búið í bænum með tilliti til skóla, 
atvinnu, félagslegs stuðnings og fleiri þátta.
Bæjaryfirvöld óttast að verði ekki gripið í taumana muni hin neikvæðu áhrif á samfélagið 
aukast enn frekar. Þessi mál hafa verið rædd við ráðherra og forstjóra íbúðalánasjóðs.

Aðgerðir:
Horfa þarf heildstætt á málið og vinna með bæjarfélaginu við að finna leiðir sem stuðla að 
farsælli þróun og uppbyggingu. Auglýsa þarf fleiri eignir til leigu, gefa fólki kost á kaupleigu, 
selja eignir á raunvirði o.fl.

2) Staða heimilanna:
Tillögur í frumvarpi til fjárlaga um hækkun virðisaukaskatts á matvæli veldur áhyggjum og eru 
varhugaverðar. Verði hækkunin að veruleika mun kostnaðurinn leggjast þyngst á þá sem síst 
mega við hækkunum á matvælum. Það er brýnt að holl matvæli séu ekki munaðarvara og það 
er brýnt að fólk eigi fyrir lífsnauðsynjum eins og matvælum.

Aðgerðir:
Við hvetjum ríkisstjórn og þingmenn að falla frá skattahækkunum á matvæli og stuðla frekar 
að því að auka heilbrigði þjóðarinnar og velsæld með þvi að lækka matvælaverð.

3) Fjárhagsaðstoð:
Töluverð aukning hefur orðið á fjölda þeirra einstaklinga sem fá fjárhagsaðstoða frá 
Sandgerðisbæ á yfirstandandi ári. Ástæða aukningarinnar er m.a. bótamissir hjá 
Vinnumálastofnun og langtímaveikindi umsækjenda. Að meðaltali fá um 20 manns 
fjárhagsaðstoð í hverjum mánuði. Stór hluti þess fólks sem þiggur fjárhagsaðstoð er með 
umsókn um endurhæfingarlífeyri eða örorkulífeyri. Afgreiðsla þessara mála innan kerfisins 
tekur sífellt lengri tíma.
Árið 2008 námu útgjöld vegna fjárhagsaðstoðar 2 mkr., árið 2013 námu þau 15 mkr. og 
munu væntanlega nema 22 mkr. á þessu ári.
Áform í frumvarpi til fjárlaga um styttingu hámarksbótatíma atvinnulauss fólks úr þremur 
árum í tvö og hálft ár án þess að til komi fjárframlög til sveitarfélaganna á móti eru 
óásættanleg, einkum fyrir okkar sveitarfélag og fleiri sveitarfélög á Suðurnesjum þar sem 
atvinnuleysi mælist enn mest á landinu.

Aðgerðir:
Við hvetjum til þess að að fallið verði frá styttingu atvinnuleysistímabilsins eða að til komi 
fjárframlög til sveitarfélaganna til að mæta auknum útgjöldum vegna aðgerða ríkisins. 
Beinast liggur við að lækka tryggingagjald launa.
Við hvetjum líka til þess að unnið verði með sveitarfélögunum að lausn atvinnuleysisvandans 
og eflingu endurhæfingarúrræða fyrir langtímaatvinnulausa. Rétt endurhæfingarúrræði eru 
tvímælalaust forvarnir sem styrkja einstaklinga til atvinnuþátttöku, auka lífsgæði þeirra og 
lækka samfélagslegan kostnað.
Við tökum undir með Sambandi íslenskra sveitarfélaga sem hefur bent á að „þörf sé á að 
lögfesta ákvæði um skyldu opinberra stofnana, einkum TR og VMST, til að ráðstafa 
örorkugreiðslum eða atvinnuleysisbótum til viðkomandi sveitarfélags í þeim tilvikum þegar 
umsækjandi um bætur hefur notið tímabundinnar fjárhagsaðstoðar á meðan umsókn er í 
vinnslu hjá þessum stofnunum." (http://www.samband.is/media/thionusta-vid-fatiada/Yfiriit-um-era-sva8di-i- 

verkaskiptingu-m illi-rikis-og-svf-a-svidi-velferdarthionustu.pdf)

4) Þjónusta við fólk með fötlun:
Yfirfærslan á þjónustu við fatlað fólk frá ríki til sveitarfélaga hefur að mörgu leyti gengið vel. 
Ekki hefur þó fengist það fjármagn sem til hefur þurft úr Jöfnunarsjóði til að standa straum af 
kostnaði við þjónustu og uppbyggingu hennar.
Við yfirtöku málaflokksins kom í Ijós að þjónustu var verulega ábótavant á 
félagsþjónustusvæði Sandgerðis, Garðs og Voga. Unnið hefur verið að því að byggja upp 
þjónustuna og hafa nú flestir þeirra einstaklinga sem þess þurfa fengið svokallað SIS mat. 
Mikilvægt er að kostnaður vegna sérstakra úrræða eins og hæfingar og skammtimavistunar 
séu hluti af áætlaðri útgjaldaþörf við útreikninga Jöfnunarsjóðs á framlögum til sveitarfélaga. 
Þá er mikilvægt að sveitarfélögum sé kleift að byggja upp búsetuúrræði á sínum svæðum.

Aðgerðir:

Við tilfærslu verkefna frá ríki til sveitarfélaga þarf fjármagn að fylgja til verkefnanna og gera 
þarf ráð fyrir uppbyggingu þjónustu. Það sama gildir þegar sett eru ný lög eða reglugerðir 
sem kveða á um auknar þjónustuskyldur sveitarfélaga. Meta verður kostnaðaráhrif og 
fjármagna aukna þjónustu. Ljóst er að það fjármagn sem áætlað var til þeirra verkefna sem 
fluttust frá ríki til sveitarfélaga hefur verið vanáætlað, ekki síst í Ijósi aukinna kvaða á 
sveitarfélög.

5) Hafnamál og Sandgerðishöfn:
í Sandgerði er lífleg fiskiskipahöfn. Óþarft er að fjölyrða um mikilvægi hafnanna fyrir 
atvinnulíf og samgöngukerfi landsins. Við höfnina í Sandgerði eru aðkallandi viðhaldsverkefni 
sem ekki er unnt að ráðast í vegna kostnaðar og vöntunar á fjármagni.

Við lýsum ánægju með að frumvarp til hafnalaga skuli nú liggja fyrir þinginu og eru þar ýmsar 
jákvæðar breytingar m.a. um aukið framlag ríkis til viðhalds og nýframkvæmda. Það sem 
veldur þó áhyggjum er að svo virðist sem athafnir fylgi ekki orðum. í frumvarpi til fjárlaga fyrir 
árið 2015 varðandi framlög til hafnamála er gert ráð fyrir að framlag til hafnabótasjóðs nemi 
107,4 mkr. Sú fjárhæð dugir skammt og hefur verið bent á að fyrir það fé mætti byggja 21 
metra langan hafnarbakka.

Aðgerðir:
Endurskoða þarf fjárveitingar í fjárlagafrumvarpi til verkefna á sviði hafnamála.

Sigrún Árnadóttir, bæjarstjóri

